ՀԻՄՆԱՎՈՐՈՒՄ
§«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ¦ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Իրավական ակտի անհրաժեշտությունը (նպատակը). 
[bookmark: _GoBack]Ներկայացվող նախագծի նպատակն է Հայաստանի Հանրապետության կառավարության 2022 թվականի դեկտեմբերի 29-ի թիվ 2111-Ն որոշման 1-ին կետի 17-րդ ենթակետի համաձայն՝ Եվրոպական միությունից ստացված «Աջակցություն Հայաստանում դատական ոլորտի բարեփոխումների իրականացմանը» դրամաշնորհային ծրագրի 2023 թվականի հունվարի 1-ի դրությամբ չօգտագործված մնացորդի հաշվին Սահմանադրական բարեփոխումների մասնագիտական հանձնաժողովի (այսուհետ՝ Հանձնաժողով) անդամների  վարձատրության հետ կապված ծախսերի փոխհատուցումը։ 
2․ Ընթացիկ իրավիճակը, խնդիրները և առաջարկվող կարգավորման բնույթը
Վարչապետի 2022 թվականի հունվարի 27-ի թիվ 111-Ա որոշմամբ հաստատվել են Սահմանադրական բարեփոխումների խորհրդի (այսուհետ՝ Խորհուրդ) անհատական կազմը և գործունեության կարգը: Որոշման 4-րդ կետով սահմանվել է, որ Խորհրդի ձևավորումից հետո՝ երկամսյա ժամկետում ձևավորվում է Հանձնաժողով:
Վարչապետի 2022 թվականի մարտի 29-ի թիվ 315-Ա որոշմամբ հաստատվել է Հանձնաժողովի անհատական կազմը և Հանձնաժողովը համարվել է ձևավորված: Հանձնաժողովի կազմում ներգրավված է եղել 5 անդամ:
 Վարչապետի 2022 թվականի հունվարի 27-ի թիվ 111-Ա որոշման հավելված 2-ի 31-րդ կետի համաձայն՝ Հանձնաժողովի անդամների վարձատրությունն ապահովվել է Հայաստանի Հանրապետության արդարադատության նախարարության կողմից։
Կառավարության 2022 թվականի մայիսի 26 թիվ 767-Ն որոշմամբ Հանձնաժողովի անդամների վարձատրության կազմակերպման նպատակով ԱՆ Օրենսդրության զարգացման կենտրոն հիմնադրամին (այսուհետ՝ Հիմնադրամ) հատկացվել էր շուրջ 31,480.000 ՀՀ դրամ՝ որպես դրամաշնորհ:
Հանձնաժողովը, իր գործունեության ընթացքում, մասնավորապես՝ 2022թ. հունիսի 1-ից իրականացրել է կարիքների գնահատում՝ լայն հանրային քննարկումների միջոցով: Հանրության լայն շրջանակների հետ կազմակերպվել են ավելի քան 30 քննարկումներ ինչպես Երևանում, այնպես էլ Շիրակի, Լոռու, Վայոց Ձորի և Հայաստանի Հանրապետության այլ մարզերում: Քննարկումները տեղի են ունեցել հասարակական կազմակերպությունների, կրթական հաստատությունների, Աժ խմբակցությունների, արտախորհրդարանական ուժերի, իրավաբանական հանրության, պետական այլ մարմինների, համայնքների ավագանու, հեռուստատեսության ներկայացուցիչների հետ: Հանձնաժողովի կողմից ներկայացված վերլուծությունների հիման վրա Խորհրդի կողմից 2022 թվականի նոյեմբերի 14-ից դեկտեմբերի 27-ն ընկած ժամանակահատվածում որոշումներ են կայացվել պետության կառավարման ձևի, նախագահի լիազորությունների շրջանակի և գործող Սահմանադրության սահմանադրական կարգի հիմունքների որոշ դրույթներում փոփոխություններ կատարելու հարցերի վերաբերյալ:
	Վարչապետի 2022 թվականի դեկտեմբերի 29-ի 1546-Ա որոշման 2-րդ կետի համաձայն՝  Վարչապետի 2022 թվականի մարտի 29-ի «Հանձնաժողովի անհատական կազմը հաստատելու մասին» N 315-Ա որոշումը ուժը կորցրած է ճանաչվել 2022 թվականի դեկտեմբերի 31-ից:
	Վարչապետի 2022 թվականի հունվարի 27-ի թիվ 111-Ա որոշման հավելված 2-ի 9-րդ կետի 1.1-ին ենթակետի համաձայն՝ Խորհուրդը հաստատում է Հանձնաժողովի անհատական կազմը, իսկ 29-րդ կետի համաձայն՝ Հանձնաժողովը կազմված է առավելագույնը հինգ անդամից:
	2023 թվականի փետրվարի 3-ին Խորհուրդը հարցազրույցի փուլին մասնակցած 4 թեկնածուներից ընտրել է 2-ին և ընդունել որոշում Սահմանադրական բարեփոխումների մասնագիտական հանձնաժողովը ձևավորելու և անհատական կազմը հաստատելու մասին: 
	Միևնույն ժամանակ, քանի որ Վարչապետի 2022 թվականի հունվարի 27-ի թիվ 111-Ա որոշման հավելված 2-ի 29-րդ կետի համաձայն Սահմանադրական բարեփոխումների մասնագիտական հանձնաժողովը կարող է կազմված լինել առավելագույնը 5 անդամից, Խորհրդի կողմից կրկին հայտարարվել է մրցույթ՝ ներկայիս կազմը համալրելու նպատակով: 
Ըստ այդմ՝ առկա է անհրաժեշտություն կազմակերպելու Հանձնաժողովի անդամների վարձատրությունը: Այն նախատեսվում է կազմակերպել անդամների հետ փորձագիտական աշխատանքային պայմանագիր կնքելու միջոցով: Հաշվի առնելով այն, որ Խորհրդի և Հանձնաժողովի քարտուղարության աշխատանքներն ապահովում է Հիմնադրամը, նախատեսվում է, որ Հանձնաժողովի անդամների հետ պայմանագրերը կնքվելու են Հիմնադրամի կողմից: Վարձատրության չափը  յուրաքանչյուր անդամի համար կազմելու է 976,429 (ինը հարյուր յոթանասունվեց հազար չորս հարյուր քսանինը) ՀՀ դրամ՝ յուրաքանչյուր ամսվա համար։ 
Հանձնաժողովի անդամների վարձատրությունը ամբողջությամբ նախատեսվում է կազմակերպել Հիմնդրամին սույն որոշմամբ տրամադրվելիք դրամաշնորհային միջոցների հաշվին՝ 976.429*5*10=48.821.450 (քառասունութ միլիոն ութ հարյուր քսանմեկ հազար չորս հարյուր հիսուն) ՀՀ դրամի չափով` 2023 թվականի մարտ-դեկտեմբեր ամիսների համար: Ներկայումս բանակցություններ են ընթանում ՄԱԿ Զարգացման ծրագրի հետ՝ այս մասով ծրագիրը երկարաձգելու և համաֆինանսավորում իրականացնելու համար, սակայն քանի որ դեռևս առկա չէ ծրագիրը երկարաձգելու մասին որոշում, ուստի Հանձնաժողովի վարձատրության ապահովումը հաշվարկվել է ամբողջի մասով: Միևնույն ժամանակ, քանի որ գումարը հատկացվելու է «Օրենսդրության զարգացման և իրավական հետազոտությունների կենտրոն» հիմնադրամին «այլ ընթացիկ դրամաշնորհ» տնտեսագիտական դասակարգման հոդվածով՝ 9,764․3 հազ․ դրամ էլ լրացուցիչ նախատեսվել է այդ նպատակով։ Ընդամենը 1057 ծրագրի 11010 միջոցառման գծով նախագծով նախատեսվել է 58,585.8 հազ․ դրամ։
3.Ակնկալվող արդյունքը
Նախագծի ընդունման արդյունքում կապահովվի Եվրոպական միությունից ստացված  դրամաշնորհային ծրագրի շրջանակներում մինչև 2023 թվականի հունվարի 1-ը միջոցների չօգտագործված մնացորդի հաշվին սահմանադրական բարեփոխումների հանձնաժողովի անդամների վարձատրությունը։
4.Նախագիծը մշակող պատասխանատու մարմինը
Որոշման նախագիծը մշակվել է Հայաստանի Հանրապետության արդարադատության նախարարության կողմից:
5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագծի ընդունումը բխում է Կառավարության 2021 թվականի նոյեմբերի 18-ի Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման Հավելված 1-ում Արդարադատության նախարարությանը վերապահված 2-րդ նպատակից և Կառավարության 2022 թվականի հուլիսի 21-ի Հայաստանի Հանրապետության դատական և իրավական բարեփոխումների 2022-2026 թվականների  ռազմավարությունը և դրանից բխող գործողությունների ծրագիրը հաստատելու և Հայաստանի Հանրապետության կառավարության 2019 թվականի հոկտեմբերի 10-ի N 1441-Լ որոշումն ուժը կորցրած ճանաչելու մասին N 1133-Լ որոշման հավելված 2-ի 3-րդ նպատակից ։

